
Áki Bertholdsen

Nú skal gamli, kendi grinda­
knívurin stingast í slíðran og 
krókurin leggjast á hillina. 

Skjótt verður nevniliga 
ólógligt at brúka gamla, 
kenda grindaknívin og 
grindakrókin í grind, uttan 
í heilt serligum føri.

Tað sigur Jacob Vester­
gaard, landsstýrismaður, 
sum eisini umsitur grinda­
lógina.

Hann sigur, at í løtuni 
arbeiða tey við at broyta 
grindareglugerðina.

Miðjað verður eftir, at 
arbeiðið skal verða liðugt í 
næstum. 

Tá verður reglugerðin 
broytt, so at broytingarnar 
koma í gildi einaferð í vár.

Í hesum sambandi ætlar 
landsstýrismaðurin, at 
broyta kunngerðina, so at 
hereftir skal tað vera tann 
nýggi grindareiðskapurin, 
sum er komin fram seinastu 
árini, sum skal brúkast í 
grindadrápi.

Hann hugsar um tann 
nýggja blásturkrókin og 
tann nýggja mønustingarin.

- Kravið verður, at tað 
skulu vera hesi bæði nýggju 
amboðini, sum verða brúkt í  
grindadrápi.

- Tað merkir, at í grinda­
drápum framyvir, vera tað 
hesi bæði nýggju amboð­
ini, sum vera høvuðsam­
boðini og at tann vanligi 
grindaknívurin og krókurin, 
verða bannað sum vanligur 
grindareiðskapur.

Bara í serligum føri
Men gamli grindaknívurin 
og grindakrókurin, verða 
kortini ikki fullkomiliga 

bannað, tí loyvt fer fram­
vegis at brúka tey í serligum 
føri.

- Tað verður soleiðis, at 
tað verður bara í serligum 
føri, at loyvi kann gevast til 
at brúka gamla grindaknív­
in og krókin, men høvuðs­
amboðini til at fáa lívið av 
grindini skulu vera nýggi 
blásturkrókurin og mønu­
stingarin.

Jacob Vestergaard sigur, 
at kann laga seg soleiðis, at 
tað liggur illa fyri a brúka 
nýggju amboðini, eitt nú, 
um tað verður neyðugt at 

høgga í hval og skera á háls 
av báti, ella undir øðrum, 
serligum umstøðum.

- Eitt undantak eigur at 
vera og so má metast um á 
staðnum, nær umstøðurnar 
eru so serligar, at ikki ber til 
at avlíva grindina forsvar­
liga við teimum nýggju am-
boðunum.  

- Hóast vit alla tíðina 
royna at bøta um dráps­
háttin, eiga vit ikki at læsa 
okkum so fast, at vit ikki 
skulu kunna brúka gomlu 
amboðini, tá ið tað er 
neyðugt í serligum førum.

Landsstýrismaðurin vís­
ir á, at nú hava vit roynt 
hesi nýggju amboðini leingi 
og at tey hava riggað væl.

Hann heldur somuleiðis, 
at tilvenjingartíðin hevur 
verið nóg drúgv til at 
nýggju reglurnar kunnu 
koma í gildi í vár.

- Tí haldi eg, at vit nú eiga 
at fara hetta stigið víðari 
í støðugu royndunum, at 
bøta um drápsháttin fyri at 
avlíva grindina so skjótt og 
pínuleyst, sum gjørligt.

Ólógligt at brúka 
grindakrók og knív
GRINDADRÁP Grindareglugerðin verður nú broytt, so at tað bara verður 
loyvt at brúka vanligan grindakrók og knív í serligum føri

Hereftir skal tað vera tann nýggi 
grindareiðskapurin, sum er komin 
fram seinastu árini, sum skal brúkast 
í grindadrápiDrápsháttur

Nú í vár verður enn eitt stig tikið fyri at grindahvalur kann avlívast so skjótt og pínuleyst, sum gjørligt, Her eru nýggju blásturlkrókurin og mønustingarin í brúki í grindadrápi

- Vit eiga at fáa stundir at til­
laga okkum.

Tað heldur Hans J. Her­
mansen, grindamaður.

Hann er nevndarlimur í 
Grindamannafelagnum, men 
hann leggur dent á, at felagið 
hevur ikki viðgjørt ætlanina 
hjá Jacob Vestergaard, lands­
stýrismanni, at broyta grinda­
reglugerðina, so at tað hereftir 
verður tann nýggi blástur­
krókin og mønustingarin, sum 

skal brúkast í grind.
Avleiðingin av tí verður, 

at vanligi grindakrókurin og 
knívurin hereftir bara skulu 
brúkast í undantaksføri.

Av tí, at málið ikki er 
viðgjørt í Grindamanna­
felagnum, fær hann einki 
sagt um, hvørja áskoðan, 
felagið hevur til ætlanina hjá 
landsstýrismanninum.

Men fyri sína egnu rokn­
ing mælir hann til at vísa 

varsemi hóast hann ásannar, 
at hann hevur ikki hoyrt 
annað enn at hesin nýggi 
reiðskapurin riggar serstak­
liga væl.

- Eg haldi ikki at tað er 
rætt at áleggja grindamonn­
um at skifta reiðskap fyrr­
enn vit hava havt eina til­
laðingartíð, sum er so mikið 
long, at trygd er fyri, at 

allir grindamenn eru førir 
fyri at brúka nýggja reið­

skapin á forsvarligan hátt.
- Tað tekur sína tí at venja 

grindamenn til nýggjan reið­
skap og eg haldi, at vit eiga at 
taka okkum ta neyðugu tíð­
ina, leggur hann afturat.

5-10 ár
Sjálvur heldur Hans J. Her­
mansen, at ein tillagingartíð 
upp á eini 5-10 ár, hevði verið 
hóskandi.

- Vit eiga at hava í huga, 

at summastaðni kunnu vera 
nógv ár ímillum, at grind 
er og tískil er ikki vist, at 
grindamenn allastaðni hava 
havt høvi til at royna hendan 
nýggja reiðskapin so frægt, 
at teir duga so mikið væl at 
brúka hann, at teir eru púra 
tryggir við hann.

Í eini broytingartíð mugu 
vit vera prúra tryggir við 
nýggjan reiðskap, áðrenn vit 
banna reiðskap, sum vit hava 

brúkt í øldir.
Hann heldur eisini, at fólk, 

sum eru kunnug við nýgg­
ja reiðskapin, eiga at ferðast 
kring landið at vísa grinda­
monnum, hvussu hesin nýggi 
reiðskapurin skal brúkast.

- Samstundis mugu vit 
tryggja okkum, at tað er nóg 
mikið til av hesum nýggja 
reiðskapinum til grinda­
menn í øllum landinum, legg­
ur hann afturat.

Grindamenn mugu sleppa at tillaga seg
DRÁPSHÁTTUR Vit eiga at vera varin, áðrenn vit áleggja grindamonnum 
at skifta reiðskap, heldur Hans J. Hermansen, grindamaður


